
Izvještaj sa seminara
                                                „Trgovina ljudima“
Vlašić, hotel „Blanka“
6. i 7.3. 2014. godine
	U saradnji sa Međunarodnim forumom solidarnosti – EMMAUS, u okviru regionalnog projekta „Povećanje ekspertize pravosudnih institucija o trgovini ljudima u Albaniji i Bosni i Hercegovini: Tretman žrtava i žrtava svjedoka trgovine ljudima“ na Vlašiću u hotelu „Blanca“ 06. i 07. marta 2014. godine realizovana je edukacija edukatora na temu „Trgovina ljudima“. 

Predstavnica Helsinškog komiteta Nizozemske (NHC) i menadžerica projekta, Emma Oosten, prisutnim predstavnicima pravosudnih institucija ukratko je predstavila projekat „Povećanje ekspertize pravosudnih institucija o trgovini ljudima u Albaniji i BiH: Tretman žrtava i žrtava svjedoka trgovine ljudima“. NHC pomenuti trogodišnji regionalni projekat implementira u Albaniji i Bosni i Hercegovini od jula 2013. godine, uz podršku Ministarstva vanjskih poslova Kraljevine Nizozemske, i u suradnji sa Nizozemskom pravosudnom akademijom i drugim pravosudnim institucijama Nizozemske. U Bosni i Hercegovini projekat se implementira u suradnji sa Centrima za edukaciju sudija i tužilaca i pravosudnim institucijama. Projekat je posebno usmjeren na postizanje dva specifična cilja: povećanje broja sudija i tužilaca koji se u svom radu fokusiraju na zaštitu prava žrtava i žrtava svjedoka tokom procesuiranja slučajeva trgovine ljudima, te integrisanje principa usmjerenog ka zaštiti žrtava i žrtava svjedoka trgovine ljudima u planove i programe za edukaciju sudija i tužilaca.

S obzirom da u implementaciji projekta aktivno učešće u prenošenju iskustava pravosudnih institucija i procesuiranja slučajeva trgovine ljudima ima Nizozemska pravosudna akademija, Anne Tahapary, stručnjak za obuke sudija i tužilaca Nizozemske pravosudne akademije, učesnicima je detaljnije predstavila program posebne obuke za edukatore, odnosno sudije i tužioce, koji se već nekoliko godina uspješno primjenjuje u Nizozemskoj, te u okviru sličnih projekata i u drugim Europskim zemljama. Program obuke je koncipiran tako da kombinuje teorijsku i praktičnu obuku iz oblasti trgovine ljudima, primjenu nacionalne i legislative EU, ali sadrži i dijelove za osposobljavanje edukatora u didaktičkim vještinama. Stoga su edukaciju edukatora realizovali g. Kees Klomp, sudija žalbenog suda Nizozemske zadužen za realizaciju teorijskog dijela edukacije koji se odnosi na praksu Nizozemske i Europe; g-đa Rosemarie Smit Bertens ekspert za prenošenje didaktičkih vještina i g-đa Hajrija Hadžiomerović-Muftić tužiteljica Federalnog tužilaštva FBiH zadužena za prezentiranje pravosudne prakse u Bosni i Hercegovini.



	Tokom ove edukacije, kao poseban problem u Bosni i Hercegovini, istaknuto je nepostojanje podataka o žrtvama trgovine ljudima, odnosno problem vođenja različitih evidencija od strane različitih institucija, koje nisu kompatibilne i ne mogu pružiti sve potrebne podatke o žrtvama. Također, veliki problem predstavlja činjenica da je, uslijed neadekvatnog angažmana pravosudnih institucija, odnosno procesuiranja jako malog broja slučajeva trgovine ljudima, BiH od 2012. godine ponovo u II grupi Izvještaja Ministarstva vanjskih poslova SAD-a o stanju u oblasti trgovine ljudima (TIP Izvještaj) i od nje se zahtijeva da intenzivira procesuiranje ovih slučajeva. Ipak, bez obzira na preporuke međunarodne zajednice, 2013. godine u BiH je donesena samo jedna presuda za trgovinu ljudima. Osim toga, i dalje nije omogućen jednak pristup pravdi svim građanima na cijeloj teritoriji BiH, s obzirom da harmonizacija krivičnog zakonodavstva u ovoj oblasti još uvijek nije potpuna, odnosno da u Federaciji BiH nisu usvojene predložene izmjene i dopune Krivičnog zakona. Pored navedenog, i usvojene izmjene u Republici Srpskoj i Brčko Distriktu nisu u potpunosti harmonizirane, posebno kada su u pitanju predviđene kazne za ista krivična djela.

U diskusiju su se uključili i učesnici edukacije, te su kao posebni problemi u procesuiranju slučajeva trgovine ljudima navedeni: neujednačena legislativa; nemogućnost adekvatne zaštite žrtava trgovine ljudima; stavovi profesionalaca koji još uvijek isključivo pod trgovinom ljudima podrazumijevaju trgovinu ljudima u svrhu seksualne eksploatacije. 

Povratne informacije prikupljene od učesnika i edukatora bile su izuzetno pozitivne, a posebno je izdvojena struktura izlaganja, sa jasno definisanim ciljem predavanja u uvodnom dijelu, kao i zaključcima i preporukama na kraju. Neki od tih zaključaka su sljedeći: za uspješnu realizaciju edukacije edukatora veoma je važno da svi učesnici iznesu svoje probleme u radu, te razmijene mišljenja o iznesenim problemima;  uočeno je da problem nerazumijevanja između sudaca i tužilaca nije specifičan samo za Bosnu i Hercegovinu, slični problemi javljaju se i u Nizozemskoj; u Nizozemskoj kao i u većini drugih Europskih zemalja, uočena je sporost sudskog aparata i donošenja sudskih odluka, te određeno nerazumijevanje između sudaca i tužilaca; nepostojanje adekvatnih i sveobuhvatnih podataka o žrtvama trgovine ljudima u BiH uzrokuje probleme u pružanju adekvatne zaštite žrtvama; harmonizacija krivičnog zakonodavstva u BiH u oblasti trgovine ljudima nije potpuna, tj. u FBiH nisu usvojene predložene izmjene i dopune Krivičnog zakona, a usvojene izmjene u Republici Srpskoj i Brčko Distriktu ne predviđaju iste kazne za ista krivična djela; jednostavan metod pripreme edukacije je precizno i jasno definisanje ciljeva podučavanja i ograničavanje oblasti podučavanja na ove ciljeve; najznačajniji međunarodni dokumenti u oblasti borbe protiv trgovine ljudima, koje je potrebno konsultirati u procesuiranju slučajeva trgovine ljudima: Konvencija UN  protiv organizovanog transnacionalnog kriminala i Palermo protokol; Okvirna odluka Vijeća EU iz 2002. godine; Konvencija Vijeća Europe o akciji protiv trgovine ljudima; Direktiva 2011/36/EU; u BiH treba inicirati uspostavljanje kriterija za procjenu visine kazne u tužilaštvu, kako bi se ujednačile visine kazni za krivična djela trgovine ljudima; najefikasniji i najbolji metod pri realizaciji edukacije profesionalaca iz pravosuđa je analiza slučaja iz prakse...
                                                              Podnosilac izvještaja: 

                                                           Vanja Pavlović

                                                                  Načelnik Sektora za početnu obuku                                                                     

